Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Iesu ydy golau’r byd – Ioan 8:12

Roedd yn agos at Damascus pan fflachiodd golau disglair o'r nefoedd o'i gwmpas. (Actau 9:3)

Roeddwn i wedi cael fy nallu gan y golau disglair. (Actau 22:11a)
 (Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a tortsh neu tortsh (sy’n gweithio), sbectol haul.
Mae’r Beibl yn dweud mai Iesu ydy golau’r byd (clic ar y Ppt). Heddiw dw i eisiau sôn am fath arbennig o olau. Heb y golau yma fyddai dim byd yn gallu byw ar y ddaear. Am be dw i’n sôn?

Ie, yr haul! (clic ar y Ppt). Be mae’r haul yn ei roi i ni?

Da iawn – gwres a golau. Pam fod angen yr haul arnon ni?

Da iawn eto! Yr haul sy’n rhoi gwres i’r coed a’r blodau a’r planhigion. Heb wres yr haul allai planhigion ddim tyfu. Mae planhigion yn bwysig iawn oherwydd dyma sut dyn ni’n cael ein bwyd. Meddyliwch am fuwch – mae’r fuwch yn pori’r glaswellt, ac mae’r ffermwr yn godro’r fuwch. Dyna sut dyn ni’n cael llefrith (llaeth) i roi ar ein ‘Sugar Puffs’ (dewiswch enw arall os dych chi eisiau) yn y bore; llefrith i roi yn ein te a’n coffi; hufen i roi mewn cacen; caws i roi ar ein pizzas a’n brechdanau; ac i’r rhai ohonyn ni sy’n bwyta cig o’r fuwch daw byrgers McDonalds, a’r stêc ar gyfer ‘stêc n chips’! Mae gwres yr haul yn bwysig iawn.

Mae golau’r haul yn gryf iawn, iawn. Mae’n teithio 93 miliwn o filltiroedd cyn cyrraedd y ddaear, ac mae’n dal yn ddigon cryf i oleuo’r byd i gyd. Dydi golau’r dortsh yma ddim yn ddigon cryf i oleuo (enw’ch ardal). 
Wyddoch chi, mae yna un peth dyn ni ddim i fod i’w wneud byth, am fod yr haul mor gryf. Pwy sy’n gallu dyfalu beth yw’r ateb?  (Mae torheulo heb eli haul yn ateb da, ond nid yr ateb dyn ni’n chwilio amdano heddiw.)

Edrych yn syth i mewn i’r haul. Ar wefan NASA (nhw sy’n adeiladu rocedi a gyrru astronauts i’r gofod) mae’n dweud bod yr haul yn ddigon cryf i losgi cefn eich llygaid chi a’ch dallu chi dros dro, neu hyd yn oed am byth. Dydi hyd yn oed gwisgo sbectol haul ddim digon i amddiffyn eich llygaid chi chwaith (clic ar y ppt).

Mae golau’r haul yn gryf a nerthol. Mae’n olau arbennig iawn. Mae Iesu’n dweud mai fo ydy golau’r byd; felly mae’n deg i ni ddweud bod Iesu’n gryf a nerthol. Wrth ddarllen am hanes Iesu Grist yn y Beibl, neu wrando ar bobl yn dweud wrthyn ni amdano, dyn ni’n cael syniad da o sut un oedd o. Roedd o’n bur a glân a roedd cariad Duw yn sgleinio yn ei fywyd. Doedd pobl y byd ddim yn gwybod llawer am Dduw, a daeth Iesu i’r byd i ddangos iddyn nhw sut un ydy Duw go iawn. Iesu Grist oedd Duw yn y cnawd – Duw mewn corff person. 

Ar ôl i Iesu fynd yn ôl i’r nefoedd fe wnaeth siarad yn arbennig hefo un dyn drwg iawn. Enw’r dyn oedd Saul. Roedd o’n teithio o gwmpas yn trio ei orau i ddal Cristnogion a’i rhoi nhw yn y carchar, neu eu lladd nhw. Un diwrnod, pan oedd Saul ar ei ffordd i Ddamascus i drio dal mwy o Gristnogion, siaradodd Iesu Grist hefo fo.  Ond nid corff Iesu, nid gweld Iesu y person, wnaeth Saul...be welodd o oedd golau,

Roedd yn agos at Damascus pan fflachiodd golau disglair o'r nefoedd o'i gwmpas. 

Goleuni Iesu Grist yn sgleinio o’r nefoedd ar Saul oedd hwn. Roedd o’n olau cryf a nerthol. Doedd dim posib i Saul ddweud, ‘Wps, wnes i ddim ei weld o!’

Cafodd Saul ei ddallu gan y golau disglair (clic ar y Ppt). Roedd o fel petai o wedi edrych yn syth i mewn i’r haul. Roedd goleuni Iesu yn ddigon i newid Saul am byth. Newidiodd ei fywyd yn gyfan gwbl, gan ddechrau hefo’i enw – o Saul i Paul. Ar ôl treulio 3 diwrnod yn methu gweld, cafodd ei olwg yn ôl, cafodd ei fedyddio, a threuliodd weddill ei fywyd yn dweud wrth bobl pa mor wych oedd Iesu Grist. 

Mae golau Iesu Grist yn ddigon i newid bywyd unrhyw un! Beth am adael i Iesu Grist newid eich bywyd chi hefyd?
Gweddi

Ein Tad, diolch i ti am Iesu Grist. Helpa ni i gredu yn Iesu a gadael iddo newid ein bywydau. Diolch i ti mai Iesu ydy golau’r byd, a bod ei olau yn ddigon cryf a nerthol i gyrraedd pawb yn mhob man. Amen.

